
RAQAMLI BANK 
XIZMATLARIDA SUN’IY 
INTELLEKTDAN 
FOYDALANISHNING 
ISTIQBOLLARI VA XAVFSIZLIK 
MASALALARI

Erdonayev Aliqul Xalimovich
Iqtisodiyot fanlari bo‘yicha falsafa doktori, PhD

Annotatsiya: Mazkur maqolada raqamli bank xizmatlarida sun’iy intellekt texnologiyalarini joriy etishning amaliy 
yo‘nalishlari, dolzarb muammolari va ularni hal etish strategiyalari tahlil qilingan. Xususan, mijozlarga xizmat ko‘rsatish 
sifatini oshirish, firibgarlik holatlarini aniqlash va kredit risklarini baholashda sun’iy intellektning roli yoritilgan. Shu bilan 
birga, axborot xavfsizligi, algoritmlar shaffofligi, etik muammolar va me’yoriy-huquqiy asoslarning yetarli emasligi kabi 
masalalar ham tahlil etilib, sohani rivojlantirishga doir takliflar ilgari surilgan.

Kalit soʻzlar: raqamli bank xizmatlari, sun’iy intellekt, axborot xavfsizligi, algoritmik shaffoflik, bank texnologiyalari, 
moliyaviy texnologiyalar.
Abstract: This article analyzes the practical directions, current challenges, and strategic solutions related to the integration 
of artificial intelligence (AI) technologies into digital banking services. It highlights the role of AI in improving customer 
service, detecting fraud, and assessing credit risks. The article also addresses issues such as data security, algorithmic 
transparency, ethical risks, and insufficient regulatory frameworks, providing concrete proposals for further development 
of the sector.

Key words: digital banking services, artificial intelligence, information security, algorithm transparency, banking 
technologies, fintech.
Аннотация: В статье рассматриваются направления внедрения технологий искусственного интеллекта в цифровые 
банковские услуги, анализируются текущие проблемы и предлагаются пути их решения. Особое внимание 
уделяется роли ИИ в повышении качества обслуживания клиентов, выявлении мошенничества и оценке кредитных 
рисков. Также анализируются вопросы информационной безопасности, прозрачности алгоритмов, этических 
рисков и недостаточного правового регулирования, приводятся предложения по дальнейшему развитию данной 
сферы.

Ключевые слова: цифровые банковские услуги, искусственный интеллект, информационная безопасность, 
прозрачность алгоритмов, банковские технологии, финтех.

Bugungi kunda raqamli texnologiyalar moliyaviy xizmatlar sohasini tubdan o‘zgartirib yubormoqda. Ayniqsa, 
sun’iy intellekt (SI) texnologiyalarining bank sektoriga joriy etilishi an’anaviy xizmat ko‘rsatish uslublarini 
optimallashtirish, mijozlar ehtiyojlariga tez va mos javob berish, operatsion xarajatlarni kamaytirish hamda 
raqobatbardoshlikni oshirish imkonini bermoqda. Raqamli bank xizmatlarida SI’dan foydalanish, xususan, 
virtual yordamchilar, kredit reytinglarini tahlil qilish, firibgarlikni aniqlash va individual takliflarni shakllantirishda 
muhim rol o‘ynay boshladi. Biroq bu jarayon bir qator yangi xavfsizlik tahdidlarini ham yuzaga keltirmoqda. 
Ma’lumotlar maxfiyligini ta’minlash, kibertahdidlar oldini olish va algoritmik qarorlar shaffofligini nazorat qilish 
bugungi kunning dolzarb masalalaridan biri hisoblanadi.

Ushbu maqolada raqamli bank xizmatlarida sun’iy intellektdan foydalanishning asosiy yo‘nalishlari, 
ularning iqtisodiy va texnologik afzalliklari, shuningdek, SI texnologiyalarining joriy etilishi bilan bog‘liq xavfsizlik 
xavflari va ularni bartaraf etish yo‘llari o‘rganiladi. Maqolaning dolzarbligi shundaki, u zamonaviy moliyaviy 
ekotizimda sun’iy intellektning roli va imkoniyatlarini tahlil qilish bilan birga, axborot xavfsizligi tamoyillari va 
me’yoriy-huquqiy muvofiqlik masalalariga ham e’tibor qaratadi. Shu bilan birga, maqolada O‘zbekiston bank 
tizimi misolida SI texnologiyalarini joriy etish istiqbollari va ularni kengaytirish bo‘yicha amaliy tavsiyalar ilgari 
suriladi.

Raqamli bank xizmatlarida sun’iy intellekt (SI) texnologiyalarining joriy etilishi moliyaviy tizimda sifat jihatdan 
yangi bosqichni boshlab berdi. Bugungi kunda nafaqat yirik xalqaro banklar, balki rivojlanayotgan davlatlar bank 
tizimlari ham raqamli transformatsiya jarayonida SI imkoniyatlaridan faol foydalanmoqda. Ushbu texnologiyalar, 
xususan, mijozlarning xatti-harakatlarini tahlil qilish, avtomatlashtirilgan xizmat ko‘rsatish, kreditga layoqatlilikni 
baholash, firibgarlik holatlarini aniqlash va operatsion samaradorlikni oshirishda keng qo‘llanilmoqda. Sun’iy 
intellekt asosida ishlovchi virtual yordamchilar, chatbotlar va ovozli interfeyslar bank mijozlari uchun qulaylik 
yaratish bilan birga, bank ishchilarining yukini kamaytirishga xizmat qilmoqda. Mijozlarga 24/7 xizmat ko‘rsatish 
imkoniyati, individual takliflar yaratish, shaxsiylashtirilgan xizmatlar taqdim etish orqali mijoz sodiqligi va 
daromadlar ortib bormoqda.

Ayni vaqtda, SI texnologiyalaridan foydalanishda bir qator tizimli va institutsional muammolar ham yuzaga 
chiqmoqda. Eng muhim muammolardan biri – bu axborot xavfsizligi va ma’lumotlar maxfiyligidir. Bank tizimida 
katta hajmdagi shaxsiy va moliyaviy ma’lumotlar qayta ishlanadi va SI bu ma’lumotlarni tahlil qilishda markaziy 
o‘rinda turadi. Shu bois, SI algoritmlarining noto‘g‘ri ishlashi, buzilishi yoki u orqali ma’lumotlar sizib chiqishi 
moliyaviy firibgarlik, mijoz ishonchining yo‘qolishi va hatto bank tizimi barqarorligiga salbiy ta’sir ko‘rsatishi 
mumkin. Ikkinchi muammo – bu SI algoritmlarining shaffoflik darajasi past bo‘lishidir. “Qora quti” muammosi 
sifatida tanilgan ushbu holat natijasida banklar va nazorat organlari qarorlarning qanday asosda qabul 
qilinayotganini aniqlashda qiyinchilikka duch kelmoqda. Bu esa SI asosida qabul qilingan qarorlarning huquqiy 
asosliligini baholashni murakkablashtiradi.

Uchinchi dolzarb masala – bu SI asosidagi algoritmlarning ayrim ijtimoiy guruhlarga nisbatan kamsituvchi 
qarorlar qabul qilishi xavfidir. Masalan, kredit baholashda yoki tavsiyalar berishda gender, yosh yoki hududiy 
omillar asosida noxolislik yuzaga kelishi mumkin. Bu esa nafaqat axloqiy, balki huquqiy nuqtayi nazardan ham 
bank tizimi uchun jiddiy muammo sanaladi. Shuningdek, SI texnologiyalarini samarali joriy etish uchun yuqori 
malakali kadrlar yetishmovchiligi, texnologik infratuzilmaning etarlicha rivojlanmaganligi va sun’iy intellektni 
tartibga soluvchi me’yoriy-huquqiy asoslarning to‘liq emasligi ham mavjud muammolar sirasiga kiradi.

Ushbu muammolarni bartaraf etish uchun bir nechta strategik yo‘nalishlar ishlab chiqilishi zarur. Avvalo, 
bank tizimida SI texnologiyalaridan foydalanishda ma’lumotlar xavfsizligini ta’minlash bo‘yicha xalqaro 
standartlarga mos tizimlar yaratish va muntazam monitoringni yo‘lga qo‘yish talab etiladi. Ma’lumotlarni 
shifrlash, foydalanuvchi roziligiga asoslangan ma’lumot yig‘ish va ularni qayta ishlash, xavfsizlik protokollarini 
qat’iylashtirish – bularning barchasi axborot xavfsizligini mustahkamlashda muhim vosita bo‘la oladi. Bundan 
tashqari, SI algoritmlarining shaffofligi va izohlanuvchanligini ta’minlash maqsadida “Explainable AI” (XAI) 
tamoyillarini joriy qilish zarur. Bu orqali bank mijozlari, mutaxassislar va regulyatorlar qabul qilingan qarorlarning 
asoslarini tushunish imkoniyatiga ega bo‘ladi.

Shuningdek, SI algoritmlarini ishlab chiqishda etik tamoyillarga asoslanish, kamsitish ehtimolini kamaytirish 
va adolatli qaror qabul qilish mexanizmlarini joriy qilish lozim. Ushbu jarayonda multidissiplinar yondashuv, ya’ni 
IT mutaxassislari, huquqshunoslar, etiklar va bank xodimlarining hamkorligi katta ahamiyatga ega. Shu bilan 
birga, bank tizimida SI’ni joriy etishga oid maxsus tayyorlov dasturlari, malaka oshirish kurslari va texnologik 
laboratoriyalar tashkil etish orqali kadrlar salohiyatini kuchaytirish zarur. O‘zbekiston sharoitida bu borada AKT 
vazirligi, Markaziy bank va tijorat banklari o‘rtasidagi integratsiyalashgan hamkorlik, xorijiy tajribalarni o‘rganish 
va mahalliy sharoitga moslashtirish bo‘yicha aniq dasturlar ishlab chiqilishi kerak (1-rasm).

1-rasm. Sun’iy intellekt bank xizmatlaridagi istiqbollari doirasida o‘tkazilgan so‘rovnoma natijalari1.

1  https://www.opentext.com/assets/documents/en-US/pdf/state-of-ai-in-banking-digital-banking-report-en.pdf

Yuqoridagi grafik Citibank va Digital Banking Report so‘rovnomasiga asoslangan bo‘lib, unda moliyaviy 
institutlarning sun’iy intellekt texnologiyalariga bo‘lgan munosabati aks ettirilgan. Grafik ikki asosiy ko‘rsatkichni 
taqdim etadi:

Birinchisi – respondentlarning 93 foizi sun’iy intellekt texnologiyalari yaqin yillarda bank sektorida foydani 
oshiradi deb hisoblamoqda. Bu ko‘rsatkich banklar orasida sun’iy intellektga nisbatan ishonch darajasi 
nihoyatda yuqori ekanini anglatadi. Bu ishonch asosan quyidagi omillar bilan bog‘liq: operatsion xarajatlarni 
kamaytirish, mijozlarga xizmat ko‘rsatish tezligi va aniqligi, real vaqt rejimida kredit tahlillari hamda firibgarlikni 
aniqlash imkoniyatlari.

Ikkinchi ustun esa sun’iy intellekt bank foydasini o‘rtacha 9% ga oshiradi degan prognozni aks ettiradi. Bu 
son nisbatan pastroq ko‘rinsa-da, moliyaviy sektorda bu darajadagi o‘sish juda sezilarli hisoblanadi. Chunki 
bu yillik milliardlab dollar daromad degani. Ushbu ko‘rsatkich sun’iy intellektning iqtisodiy samaradorligi faqat 
nazariy emas, balki real foyda keltiruvchi omilga aylanishi mumkinligini ko‘rsatadi.

Grafikdan chiqariladigan xulosa shuki, sun’iy intellektga asoslangan texnologiyalar bank sektorining 
strategik rivojlanishida markaziy o‘ringa chiqmoqda. Banklar bu texnologiyani endi eksperiment sifatida emas, 
balki foyda va samaradorlikni oshiruvchi real vosita sifatida ko‘rmoqda. Shu bilan birga, bu texnologiyalarni joriy 
etishda xavfsizlik, huquqiy muvofiqlik va etik masalalarni ham hisobga olish lozim. Aks holda, potensial foyda 
xavfga aylanishi mumkin.

O‘zbekiston bank sektorida sun’iy intellektdan foydalanishning dastlabki bosqichlari kuzatilmoqda. Bir 
nechta tijorat banklari raqamli xizmatlarda chatbotlar, avtomatlashtirilgan kredit tahlillari va xatti-harakatlarni 
bashorat qilish algoritmlarini joriy etgan. Masalan, Ipak Yo‘li banki va TBC Bank O‘zbekiston filiallari mobil 
ilovalarda sun’iy intellektga asoslangan virtual yordamchilarni ishga tushirgan bo‘lib, ular orqali mijozlar 
oddiy savollarga javob olish, hisob-kitoblar qilish va xizmatlarga tezkor ulanish imkoniyatiga ega bo‘lmoqda. 
Bu yo‘nalishdagi dastlabki natijalar ijobiy baholanayotgan bo‘lsa-da, tizimlashtirilgan strategiyaning yo‘qligi, 
texnologik barqarorlikning pastligi va me’yoriy cheklovlarning mavjudligi bu rivojlanishga tormoz bo‘lmoqda. 
Shu bois, davlat darajasida SI texnologiyalarini bank tizimiga joriy etish bo‘yicha kompleks yondashuv zarur.

Bunday yondashuv o‘z ichiga siyosiy irodani, texnologik infratuzilmani mustahkamlash, ilg‘or xorijiy 
tajribalarni transfer qilish va milliy regulyatorlarning huquqiy bazani yangilashdagi faoliyatini qamrab olishi 
kerak. Xususan, Evropa Ittifoqi tomonidan ishlab chiqilgan sun’iy intellekt to‘g‘risidagi qonuniy tartibot (AI Act) 
tajribasi asosida O‘zbekistonda ham SI texnologiyalarini moliyaviy sektor uchun xavfsiz, izchil va shaffof tarzda 
joriy etish bo‘yicha maxsus qonunchilik bazasi yaratilishi mumkin. Shu bilan birga, SI platformalarini ishlab 
chiqishda ochiq kodli texnologiyalarga asoslanish, ularning audit qilinadigan va nazorat qilinadigan bo‘lishini 
ta’minlaydi.

Raqamli bank xizmatlarida sun’iy intellektdan foydalanish bank tizimining texnologik rivojlanishida 
muhim bosqich bo‘lib, mijozlarga xizmat ko‘rsatish sifatini oshirish, operatsion xarajatlarni kamaytirish va 
raqobatbardoshlikni ta’minlashda muhim omil bo‘lib xizmat qilmoqda. Biroq, bu jarayonni izchil va xavfsiz yo‘lga 
qo‘yish uchun mavjud muammolarni chuqur tahlil qilish va ularni bartaraf etishga yo‘naltirilgan aniq choralarni 
ishlab chiqish zarur. Sun’iy intellekt asosidagi xizmatlarning joriy etilishi axborot xavfsizligini mustahkamlash, 
algoritmlar shaffofligini oshirish, etik tamoyillarga asoslangan yondashuvni kuchaytirish bilan birga olib borilishi 
kerak. 

Bunda texnologik infratuzilmani rivojlantirish, me’yoriy-huquqiy asoslarni takomillashtirish, ochiq va 
nazorat qilinadigan algoritmlarni joriy etish, hamda xalqaro tajribani mahalliy sharoitga moslashtirish dolzarb 
ahamiyatga ega. Shuningdek, yuqori malakali kadrlar tayyorlash va mavjud xodimlarning kompetensiyasini 
oshirishga yo‘naltirilgan uzluksiz ta’lim tizimi shakllantirilishi zarur. Davlat va xususiy sektor o‘rtasidagi 
hamkorlikni kuchaytirish, strategik rejalashtirish va xalqaro moliyaviy texnologiyalar bozoriga integratsiyalashuv 
orqali sun’iy intellektdan foydalanish imkoniyatlari yanada kengayadi. Shu tariqa, raqamli bank xizmatlarining 
barqaror va xavfsiz rivojlanishi uchun sun’iy intellekt texnologiyalarini joriy etishda izchil, kompleks va mas’uliyatli 
yondashuv asosiy tamoyil bo‘lishi kerak.

